
MANIFESTO 

É XENOCIDIO. SER MULLER DOBRE TORTURA  

 

“As mulleres en Gaza están a perder a vida, están enfermas, famentas, esgotadas, 
mantendo unidas as súas familias malia ao medo e as perdas constantes”, sinala a 
representante da axencia de igualdade de xénero da ONU nos Territorios Palestinos 
Ocupados tras unha misión dunha semana na Franxa, o 18 de xullo de 2024  

A violencia machista exércese de diversas formas e a guerra de calquera lugar do mundo é 
unha arma letal contra as mulleres. As mulleres son as que se encargan do coidado da súa 
fillas e fillos e das persoas maiores no medio da indixencia, o medo, a fame negra e coa 
esperanza dun futuro en paz que non chega. As súas parellas están mortas ou 
desaparecidas. 

As mortes de mulleres por asasinatos machistas non deixan de ser un campo de batalla en 
países onde non existe conflito bélico. No Estado español, Martha, de 21 anos, é a vítima 
32 en 2025 a 24 de outubro.  

Un asunto é claro e de urxencia: as medidas contra a violencia machista non son abondo. 
O avance das leis, a educación en igualdade de xénero e a atención ás vítimas non alcanzan 
os seus fins principalmente por falta de investimento económico e persoal. O goberno e as 
administracións territoriais pertinentes promulgan leis baleiras dun orzamento económico 
suficiente para executalas. 

A educación en igualdade desde idades temperás e a transformación social fóra de 
ideoloxías machistas son a clave para a erradicación desta lacra. Estas medidas, aínda que 
indispensábeis, non están a cambiar de xeito efectivo a sociedade nin o seu 
comportamento cara ás mulleres. No segundo trimestre do 2025 , 127 mozos menores de 
idade foron axuizados no Estado español por agredir as súas parellas ou exparellas, un 34% 
máis que hai un ano. 

 Podemos facer referencia aos últimos problemas ocorridos cos fallos das pulseiras dos 
maltratadores e as súas vítimas, non recentemente ocorridos, recentemente comunicados 
ao resto da poboación. Cando as axudas fallan, fallan para todas esas mulleres que mortas 
de medo no seu día a día xa non teñen confianza na xustiza nin nos medios que utilizan para 
a súa protección. 

Os xuízos alónganse no tempo, poden pasar ata anos, nos que a vítima vendo con 
perspectiva temporal o ocorrido, abandona e retira a súa denuncia ou se nega a declarar. A 
esta situación sumámoslle que a partir do 3 de outubro de 2025 os Xulgados de Violencia 
sobre a Muller tamén están a asumir os casos de violencia sexual. O goberno prometeu un 
incremento dun 50% de prazas neses xulgados, que os xuíces din non estar a vivir como 
unha realidade, avisan das “nefastas consecuencias” que se van derivar da acumulación 
inasumíbel de demandas nestes xulgados. 

Existen partidos como VOX que negan a violencia machista e publican nos seus “falsos 
discursos” que a maioría destas denuncias son falsas cando só un 0,0082 % entre 2009 e 

2024 confirmáronse así. Hai que denunciar esta desinformación con todas as ferramentas 
a noso alcance  

Dende a Organización de Mulleres da Confederación Intersindical non esquecemos as 
diferentes casuísticas de violencia machista: 

-A Violencia Vicaria arrastra vidas de nenas e nenos no medio da ira e o odio, 65 vítimas era 
o número contabilizado desde o 2013 ata abril do 2025.  

-As mulleres con diversidade funcional son as que sofren maior violencia machista en 
forma de violencia sexual en moitas ocasións. Hai que facer campañas de sensibilización 
e denuncia diante de calquera sospeita de violencia machista cara a estas mulleres 
vulnerábeis que manteñen o silencio diante dos seus agresores. 

-As mulleres migrantes e racializadas son outro foco de violencias machistas, a 
vulnerabilidade agrávase pola súa situación. 

-Unha violencia contra as mulleres e da cal apenas temos datos e silénciase pola Xustiza e 
Administracións públicas, é a Violencia Institucional. Dos casos denunciados en 2024 
(estudo do Observatorio Estatal de Violencia sobre a Muller) o 52% dos casos déronse no 
ámbito xudicial ,11% no ámbito policial, 10% nos sistemas sanitarios e 8% nos servizos 
sociais. As mulleres séntense revitimizadas en moitos casos cando por fin son quen de 
acudir aos Xulgados e ás Administracións públicas.  

Vivimos nunha loita constante de supervivencia nun mundo dirixido por homes  movidos 
pola avaricia e o odio que nos levan a guerras, que unidas ás nosas loitas persoais, 
convértense en dobres batallas. As denuncias por parte de mulleres mergulladas nun 
conflito bélico son unha utopía porque a supervivencia móveas máis cós abusos 
psicolóxicos, físicos ou sexuais padecidos. 

ONU WOMAN alertou de que 676 millóns de mulleres e nenas estaban expostas a conflitos 
armados en 2024, a cifra máis alta dende a década dos 1990. Entre as mulleres asasinadas 
sete de cada dez perderon a vida en Gaza en 2025. As mulleres son as que están a reflectir 
a guerra tatuándoa nos seus rostros e nos seus corpos. 

Outra causa máis que está a incrementar as violencias cara ás mulleres é a crise climática. 
Cada incremento de 1ºC de quecemento global aumenta un 4,7% a violencia na parella. 
Se non se toman medidas urxentes, o cambio climático podería relacionarse cun de cada 
dez casos de violencia machista a finais de século. Así, na actualidade púidose demostrar 
que coas ondas de calor que está a vivir o noso planeta, aumentaron un 28% as violencias 
machistas.(Estudos realizados por Iniciativa Spotlight da ONU) 

Dende a Organización de Mulleres da Confederación Intersindical, ano tras ano seguimos 
denunciando un xenocidio que acaba diariamente coa vida de moitas mulleres. Este ano 
puxemos de relevancia a todas as mulleres palestinas que están a vivir a barbarie da guerra 
nas súas casas, nos seus corpos e nas súas familias, sen deixar de denunciar as mortes e 
violencias sistemáticas que día a día sofren todas as mulleres de todas as partes do 
mundo.  

Desexariamos que os 25N desaparecesen dos nosos calendarios tal como os sentimos na 
actualidade, que fosen días festivos nos que puidésemos rir e alegrármonos dun día máis 

nas nosas vidas, pero ata que non haxa “nin unha máis” asasinada neste mundo en mans 
dun agresor, isto non ocorrerá.  

 

UN RECORDO ( MARGARET SACKVILLE) 

Non había nin un ruído, nin un berro na vila, 

é dicir, nada que contase como son, tras as bombas; só 

detrás dun muro un apagado salouco de mulleres, o renxer  

dunha porta, un can perdido: nada 

máis un silencio que podía tocarse, non había  

pena no silencio, 

terrible, brando como o sangue, por todos 

os camiños ensanguentados. 

No medio da rúa dous corpos xacen  

insepultos 

e unha muller acoitelada fítanos 

na praza do mercado 

humilde da arruinada vila, non hai 

orgullo de conquista para eles, 

a súa única oración: Dános hoxe, Señor, 

o noso pan de cada día. 

Somos os lumes da batalla ou a  

metralla o que nos persegue: 

Quen nos librará do recordo destes 

mortos? 

 

O teléfono 016 atende as vítimas de violencia machista, as súas familias e a súa contorna 
as 24 horas do día, todos os días do ano, en 53 idiomas diferentes. O número non queda 
rexistrado na factura telefónica, pero hai que borrar a chamada do dispositivo. Tamén se 
pode contactar a través do correo electrónico 016-online@igualdad.gob.es e por 
WhatsApp no número 600 000 016. Os menores poden dirixirse ao teléfono da Fundación 
ANAR 900 20 20 10. Se é unha situación de emerxencia, pódese chamar ao 112 ou aos 
teléfonos da Policía Nacional (091) e da Garda Civil (062). E en caso de non poder chamar, 
pódese recorrer á aplicación ALERTCOPS, dende a que se envía un sinal de alerta á Policía 
con xeolocalización. 

XUSTIFICACIÓN 

A Organización de Mujeres da Confederación Intersindical e a Asemblea de Mulleres do 

STEG, outro 25 de novembro máis, Día Internacional pola Eliminación da Violencia contra 

as mulleres, fai un chamamento a todos os axentes da comunidade educativa invocando 

a transcendencia e magnitude que a educación supón para erradicar un dos maiores 

problemas estruturais da sociedades, en todas as partes do planeta: a violencia que se 

exerce cara as mulleres. 

Esta violencia que se produce en todos os eidos da sociedade, de xeito explícito a través 

dos malos tratos, os feminicidios, a explotación e tráfico con fins sexuais, nos conflitos 

armados ou no acoso sexual; e de maneira simbólica a través dos medios de 

comunicación, a violencia xustificada polas tradicións culturais e relixiosas ou a violencia 

institucional tolerada e silenciada. 

Con esta finalidade dirixímonos a vós, como profesionais da docencia, e ofrecémosvos 

esta nova achega a esta tarefa educativa mediante esta proposta didáctica con 

actividades para traballar na aula, estruturada para todos os niveis educativos dende 

infantil ata persoas adultas. 

Con estes materiais pretendemos contribuír a configurar un currículo non sexista, onde 

se supere a histórica invisibilidade das mulleres onde se ensine e se aprenda a construír 

a igualdade entre mulleres e homes. 

Aportamos materiais e estratexias que permitan detectar e combater situacións e 

condutas que conducen á violencia contra as mulleres, ao mesmo tempo que fomentar 

cambios cognitivos, emocionais e actitudinais que permitan construír unha convivencia 

entre todas as persoas rexida polos principios de xustiza social, equidade e igualdade. 

Apostamos por unha formación de todas as persoas que traballan con mulleres vítimas 

de violencia machista, traballadoras sociais, poder xudicial, policías, porque é preciso 

que estas mulleres reciban o apoio que necesitan e deste xeito evitar situacións de 

desprotección. 

OBXECTIVOS 

• Educar en igualdade como instrumento para previr todo tipo de violencia cara ás 

mulleres, potenciando actitudes de respecto ao feminino.  

• Definir, visibilizar e identificar todas as formas de violencia que se exercen sobre as 

nenas e as mulleres.  

• Desenvolver un espírito crítico ante os costumes, as crenzas e as prácticas sociais 

lexitimadas pero que comportan violencia contra as mulleres.  

• Dotar de estratexias que permitan detectar as actitudes violentas e os nesgos 

sexistas cara ás mulleres nas contornas máis achegadas (familia, amizades, 

centros educativos).  

• Reflexionar criticamente sobre todos aqueles mitos que minimizan o problema da 

violencia de xénero.  

• Reflexionar sobre a desigualdade e disimetría entre sexos nos eidos social, laboral 

e económico como orixe da violencia de xénero.  

• Coñecer os mecanismos e protocolos de actuación ante a violencia machista.  

• Detectar a linguaxe sexista máis agresiva nos medios de comunicación, libros de 

texto, música, arte, etc., e desenvolver estratexias de modificación da mesma.  

• Detectar a violencia simbólica que se exerce socialmente contra as mulleres e 

desenvolver unha actitude de rexeitamento fronte a ela.  

• Reflexionar sobre as novas formas de violencia cara ás mulleres a través das redes 

sociais.  

• Recoñecer a violencia de xénero como un problema social que nos afecta a todas 

e todos e desenvolver actitudes de loita activa contra esta.  

• Adquirir unha imaxe axustada de cada quen co fin último de manter unha 

autoestima axeitada.  

• Concienciar o alumnado para compartir e asumir responsabilidades, familiares e 

sociais, de xeito conxunto, evitando estereotipos sexistas. 

ACTIVIDADES 25N 
“É XENOCIDIO. SER MULLER É DOBRE TORTURA”  

 

0-3 ANOS 

Actividade 1: A aperta da paz 

Obxectivo: Promover o valor da empatía e do coidado mutuo entre as crianzas máis 

pequenas. 

Materiais: Peluches ou bonecos/as de diferentes cores e tamaños. 

Desenvolvemento: 

A persoa adulta amosa ao grupo diferentes peluches e fala de como todas, aínda sendo 

distintas, poden ser amigas. 

Anímase o grupo a dar apertas aos peluches e entre si, explicando que o cariño e o respecto 

fan que todas as persoas se sintan mellor. 

Refórzase a idea de que todas e todos merecen sentirse seguras/os e queridas/os, 

independentemente de como sexan ou de onde veñan. 

A persoa adulta explica que as mostras de afecto, como as apertas e os bicos, non deben 

ser forzadas. Cada persoa ten o dereito de decidir a quen quere abrazar ou bicar, e sempre 

debemos respectar as súas decisións. 

 

Actividade 2: Conto con imaxes: Mulleres valentes e coidadoras 

Obxectivo: Visibilizar, de forma adaptada, o papel importante das mulleres e fomentar o 

respecto e a admiración cara a elas. 

Materiais: Tarxetas ou imaxes de mulleres coidando, xogando, traballando, axudando, etc. 

Desenvolvemento: 

A persoa adulta mostra imaxes de mulleres realizando diferentes actividades cotiás: coidar, 

xogar, traballar, axudar. 

Cóntase un pequeno conto no que unha nai, irmá ou avoa axuda e protexe, mostrando a 

súa forza e tenrura. 

Invítase as crianzas a imitar xestos de coidado e axuda, reforzando a idea de que debemos 

coidar de todas as persoas, especialmente de quen máis coida. 

Estas actividades sentan as bases para construír, en etapas posteriores, unha 

comprensión máis profunda sobre a paz, o respecto e a igualdade de xénero. 

 

3-6 ANOS 

Actividade 1: O recuncho da paz 

Duración: 1 sesión 

Obxectivos específicos: 

• Identificar e expresar emocións básicas (alegría, enfado, tristura, medo). 

• Coñecer estratexias para acougar e evitar reaccións violentas. 

• Fomentar a resolución pacífica dos conflitos. 

• Desenvolver actitudes de respecto e coidado cara ás demais persoas. 

Metodoloxía: 

• Activa, vivencial e baseada na asemblea. 

• Aprendizaxe significativa e por descubrimento. 

• Enfoque globalizado, relacionado coas rutinas da aula e coa educación emocional. 

Desenvolvemento: 

1. Asemblea inicial: diálogo sobre o que sentimos cando nos enfadamos e como 

podemos calmarnos sen facer dano. 

2. Creación do recuncho: decoración conxunta con coxíns, carteis e peluches. 

3. Cartel de estratexias: pictogramas ou debuxos con accións calmantes (respirar, 

contar, pedir axuda, abrazar). 

4. Práctica diaria: uso do recuncho cando xurdan conflitos ou emocións intensas. 

Actividade 2: O conto do sol e a nube 

Duración: 1 sesión. 

Recursos: Cartolinas, tesoiras, papeis de cores, témperas, ceras. 

Desenvolvemento: 

1. Escoita activa do conto: “El sol y la nube” 

2. Asemblea guiada: tras a escoita, coméntanse preguntas como: que fixo cada 

personaxe?, que aprendemos? 

3. Actividade plástica: cada alumna/o realiza un debuxo do sol enviando raios de paz 

con palabras ou xestos amables (“abrazar”, “dar as grazas”, “compartir”). 

4. Mural colectivo: coas creacións faise un mural común. 

 

Actividade 3: Mulleres que sementan paz 

Duración: 2 sesións.  

Recursos: Cartolinas, tesoiras, papeis de cores, témperas, ceras. 

Desenvolvemento: 

1. Motivación e conto inicial: en asemblea, a mestra conta “ O lápis máxico de Malala” 

Ed Xerais 

2. Asemblea guiada con preguntas como: 

• Que quería Malala? 

• Por que o seu lapis era máxico? 

• Como imaxinas un mundo mellor? 

• Por que se prohibe ás nenas ir á escola? 

• Que fixo ela para mellorar as cousas? 

• Como podemos axudar nós? 

• As nenas tamén poden facer cousas importantes? 

• Se tiveras un lapis máxico, que farías con el? 

https://audiocuentos.net/el-sol-y-la-nube/

• Que cousas che gustaría cambiar ou mellorar no mundo? 

• Cres que un debuxo ou unha palabra poden facer feliz alguén? 

 

6-9 ANOS 

Actividade 1: Teatro de actividades cotiás 

Obxectivo: Expresar, sentir e compartir o que lles acontece ás nenas en situacións de 

violencia e poder actuar en consecuencia. 

Materiais: Papeliños coas dramatizacións, vestiario, música e o necesario para a 

representación. 

Agrupamento: Grupos de 4 persoas. 

Duración: 2 sesións (unha para preparar e outra para representar). 

Desenvolvemento: 

Prepara pequenas dramatizacións sobre situacións cotiás, algúns casos con violencia cara 

ás nenas e outros de bo trato. Exemplos: 

• Un neno que non deixa xogar ao fútbol a unha compañeira. 

• Un grupo de alumnado que prepara conxuntamente unha coreografía. 

• Un grupo que se burla de como se viste unha compañeira. 

• Un amigo que quere controlar todo o que fai a súa amiga. 

• Un neno que axuda a repasar a unha compañeira antes dun exame. 

A clase divídese en grupos equilibrados de nenas e nenos. Cada grupo escolle ao azar unha 

dramatización e prepáraa con diálogos, música, atrezzo… 

Tras as representacións, analízase o sucedido e reflíctese sobre os sentimentos das 

persoas protagonistas e sobre como actuar para evitar comportamentos violentos, 

reforzando a idea de que non debemos maltratar nin permitir o maltrato. 

 

Actividade 2: Violentómetro escolar 

Obxectivo: Identificar condutas normalizadas que son formas de violencia. 

Materiais: Cartolina cun termómetro debuxado e cores para colorear. 

Agrupamento: Gran grupo. 

Duración: O tempo que se desexe (pódese facer por meses). 

Desenvolvemento: 

Explícase que serán as persoas vixiantes da violencia no patio, na aula, na entrada e saída 

do centro. 

Cada vez que detecten unha situación violenta, reflíctese no violentómetro: 

• Zona verde: respecto, diálogo, coidado. 

• Zona amarela: insultos, control, berros, chantaxes. 

• Zona vermella: ameazas, golpes, agresións verbais ou físicas. 

Cada caso coméntase en grupo: por que ocorreu, como se podería evitar, que 

comportamento sería o axeitado. 

Ao final pódense comparar os violentómetros mensuais para comprobar se aumentan as 

boas prácticas (zona verde). 

 

9-12 ANOS 

Actividade 1: Os dereitos das nenas palestinas 

Os Estados e a comunidade internacional teñen a obriga e responsabilidade de garantir os 

dereitos da infancia en tempo de guerra. Algúns deles son: 

• Dereito á vida, á supervivencia e ao desenvolvemento (art. 6): 

Nos últimos dous anos, preto de 19.000 nenos e nenas palestinas morreron como 

consecuencia do conflito. 

• Dereito á saúde e á asistencia sanitaria (art. 24): 

Foron privadas de recibir atención médica pola destrución do sistema sanitario. A 

axuda humanitaria é case inaccesíbel, e a infancia é a máis afectada pola fame 

derivada. 

• Dereito a non ser separadas das súas familias (art. 9): 

Moitas nenas tiveron que abandonar as ruínas das súas casas, ás veces soas, por 

teren quedado orfas, e os riscos na rúa son múltiples. 

Actividade: 

Analiza as diferenzas entre o respecto destes dereitos na túa vida cotiá e na vida das nenas 

palestinas. 

Dereito Eu Nenas palestinas 

Dereito á vivenda   

Dereito á educación   

Dereito ao lecer e ao 

xogo   

 

12-15 ANOS 

Lema: “É xenocidio ser muller, dobre tortura.” 

Preguntas iniciais: 

• Vistes imaxes do que acontece en Gaza? 

• Que cres que pasou? 

• Por que pensas que existen as guerras? 

• Afecta igual unha guerra a homes e a mulleres? Xustifica a resposta. 

Actividade: 

En grupos de catro, elaboran un mural nunha cartolina co mapa do mundo, localizando os 

conflitos actuais e ilustrándoos con debuxos ou recortes. 

15-18 ANOS 

Actividade 1: Voces silenciadas: mulleres na guerra 

Obxectivo: Comprender como a guerra afecta de maneira diferenciada a mulleres e 

homes, e visibilizar as experiencias das mulleres nos conflitos bélicos. 

Desenvolvemento: 

1. En grupo, o alumnado recolle testemuños reais de mulleres e homes que viven o 

conflito armado en Gaza (ONU Mujeres, Amnistía Internacional, etc.). 

2. Lense e analízanse as testemuñas respondendo a: 

• Como afecta unha guerra ás mulleres? E aos homes? 

• Que tipo de violencias sofren (física, sexual, psicolóxica, simbólica)? 

• Cales son as consecuencias (trauma, desprazamento, perda, estigma)? 

• Que formas de resistencia e acción positiva xorden (activismo, reconstrución, 

sororidade)? 

3. Cada grupo plasma as conclusións nun panel para expoñer no centro ou en redes 

sociais. 

 

Actividade 2: Carta desde o silencio 

1. Cada estudante escribe unha carta ficticia desde a voz dunha muller en guerra 

(vítima, testemuña ou activista), mostrando emocións e loita. 

2. Tras ler as cartas, débese debater sobre como empregar as redes sociais para 

visibilizar a verdade e apoiar as mulleres en contextos de guerra. 

3. Prepárase material gráfico para compartir nas redes. 

 

Actividade 3: Fake news e violencia invisíbel 

Obxectivo: Analizar como os discursos mediáticos en contextos de guerra reproducen ou 

invisibilizan a violencia de xénero, e fomentar o pensamento crítico fronte á 

desinformación. 

Desenvolvemento: 

1. O profesorado amosa titulares de novas sobre mulleres en guerras recentes (Gaza, 

Ucraína…). Algúns reais e outros manipulados. 

2. O alumnado identifica cales son falsos ou nesgados, e por que. 

3. En grupos, analizan unha noticia con preguntas guía: 

• Que imaxe se dá das mulleres? 

• Que tipo de violencia se menciona ou se oculta? 

• Que linguaxe se emprega (vitimización, culpabilización, sexualización…)? 

• Que falta na nova para comprender a realidade completa? 

4. Cada grupo grava pequenos audios para a radio coas súas conclusións sobre 

desinformación e estereotipos de xénero. 

 

PERSOAS ADULTAS 

Actividade 1: Visibilizar o invisíbel: micromachismos que sosteñen a violencia 

A actividade comeza cunha explicación do concepto de micromachismos: accións, xestos, 

palabras ou actitudes aparentemente “inofensivas” que reproducen desigualdades, 

control simbólico ou invisibilización. 

Vídeos de apoio: 

• “¿Existen los Micromachismos? | Rosa Liarte (TEDx)” – youtube.com 

• “Micromachismos. Cómo nos explican las cosas los hombres” (EL PAÍS, reportaxe) 

– m.youtube.com 

Cada persoa anota frases, escenas ou xestos que lle resulten incómodos ou que perciba 

como sinais sutiles de desigualdade na vida cotiá. 

En grupos de 3-4 persoas elaboran: 

• Un micromachismo identificado nos vídeos. 

• Un micromachismo vivido no contorno laboral ou educativo. 

• Unha acción ou estratexia para o frear ou visibilizar (por exemplo: crear cartelería, 

promover linguaxe inclusiva, establecer protocolo de denuncia colectiva, organizar 

debates, cápsulas informativas, etc.). 

As tarxetas colócanse nun mural con tres columnas: 

Reproducir / Detectar – Nomear / Sensibilizar – Actuar / Transformar. 

 

Actividade 2: Cambiar o relato: da cultura da violencia á cultura da igualdade 

Obxectivo: Reflexionar sobre como os medios e as narrativas sociais reproducen a 

violencia de xénero e construír contranarrativas feministas que promovan igualdade e 

respecto. 

Preguntas iniciais: 

Como se constrúen as historias que vemos sobre a violencia de xénero? Que papel teñen 

as mulleres e os homes neses relatos? 

Visionado de curtametraxes: 

1. “NO”   Adrián Vereda, 2018.  

2. “El orden de las cosas”  César Esteban Alenda, José Esteban Alenda, 2010 . 

3. “Es Violencia” . Ceres Machado, 2022.  

Durante o visionado, anotar: 

• Mensaxes explícitas e implícitas. 

• Sentimentos que esperta. 

• Roles que se repiten (vítima, agresor, sociedade, familia…). 

 

En grupos: 

Divídese unha folla grande en dúas columnas: 

• Narrativa dominante: frases, imaxes ou estereotipos que reproducen a violencia. 

https://www.youtube.com/watch?v=n_5vaz1dehQ&utm_source=chatgpt.com
https://www.youtube.com/watch?v=hfGsrMBsX1Q&utm_source=chatgpt.com
https://www.youtube.com/watch?v=hfGsrMBsX1Q&utm_source=chatgpt.com
https://www.youtube.com/watch?v=hfGsrMBsX1Q&utm_source=chatgpt.com
https://www.youtube.com/watch?v=CE7oXl96rlY&utm_source=chatgpt.com

• Contranarrativa feminista: mensaxes transformadoras que propoñen igualdade, 

apoio mutuo, educación, empoderamento. 

Cada grupo presenta o seu cartel e reflexiona sobre: 

• Que patróns culturais debemos transformar? 

• Como poden os sindicatos e centros educativos contribuír a esa transformación? 

• Que papel teñen o linguaxe, a música e as redes sociais? 

Peche: 

Círculo de palabra libre sobre que aprendizaxe leva consigo cada participante. 

 


